
bab itoe, hamba soedah lihat dan denger banjak perkara. Doeloe tempo hamba poenja tjoetjoe lelaki lagi bertoenangan, ija ada dapet sakit keras sekali, sampe hamba kira ija tida nanti baik kombali. Itoe waktoe ada hamba poenja satoe sobat bilang, barangkali baik kaloe hamba ambil itoe bakal tjoetjoe mantoe dan kasih bertemoe pada hamba poenja tjoetjoe jang lagi sakit: kaloe ija bertemoe toenangannja, hatinja djadi girang, barang-kali ija boleh djadi baik. Hamba soedah tida bisa bikin apa lagi, lantas sadja hamba toeroet bikin begitoe. Betoel tempo ija dapet lihat toenangannja, hamba poenja tjoetjoe itoe lantas moelain djadi baik kombali. Sampe sekarang soedah lama ija berlaki bini dan soedah dapet bebrapa anak. Ini Bok Siangkong Hoedjin poenja bakal mantoe, sekarang ini ada sakit begitoe keras, hamba rasa baik Hoedjin tjoba kiasin dia, seperti hamba soedah bikin pada hamba poenja tjoetjoe.

Tjoba sadja Hoedjin soeroe Siotjia pergi satoe kali ketemoeïn padanja: brangkali dia djoega nanti djadi baik kombali.

Hoedjin berkata: Kaoe poenja tjerita, kami rasa, boleh djadi betoel djoega. Tapi kami dan kaoe ada banjak berbeda, sebab kaoe
melinken satoe boedak sadja. Kami tiada boleh soeroe Siotjia pergi ketemoein toenangannja.

